
Baie dankie
Ons wil graag almal wat deel ge-
had het aan die geleentheid be-
dank asook die prysborge: 
. AMC Classic, wat die groot 
prys van ’n pottestel ter waarde 
van R25 000 aan die wenbruid ge-
skenk het, 
. Tafelberg Meubels vir die ge-
borgde Jamie Oliver-pan ter 
waarde van R2 499.  

. Strand by Obaku vir die luuk-
se Sunset Rose-horlosie,  
. Rozanne Serdyn (www.rozan-
neserdyn.com) wat die pragtige 
blomkrone verskaf het, 
. Spectacle World wat die wen-
ner bederf met ’n bril van haar 
keuse ter waarde van R5 000, 
. Singer Hotel Group wat vir 
haar en haar bruidegom twee 
nagte se verblyf by die Dolphin 

Beach Hotel in Bloubergstrand 
gee. ’n Heerlike ontbyt en aand-
ete by die Blowfish-restaurant is 
by laasgenoemde ingesluit. 
. Simonsig wat aan elke finalis 
’n bottel MCC Cuvée Royale ge-
gee het.

SHZEN, Plush Dolphin 
Beach Hotel en Food Lover’s 
Market het vir die leserskeuse-
wenner se pryse gesorg.

Tydens ’n gesellige skemerkelkie 
Donderdagaand in Media24 se 
pragtige Nasdak is Die Burger se 
Bruid van die Jaar vir 2022 ein-
delik aangekondig. Nie eens die 
Kaapstadse koue of wind kon ’n 
demper plaas op die groot opge-
wondenheid onder finaliste nie. 

Akteur Dean John Smith het 
as seremoniemeester opgetree en 
die gehoor behoorlik laat skater 
met sy kwinkslae. Deelnemers 
aan die kompetisie en gaste het 
die aand saam geniet.

Die wenners
Om uiteindelik die wenbruid te 
bepaal, was harde werk vir ons 
beoordelaars. Dit was vir Die 
Burger belangrik dat die wenner 
nie net mooi is of goeie smaak 
het nie, maar ook ’n ambassa-
deur vir die koerant kan wees en 
met trots en waardigheid ons 
naam kan uitdra.

Vanjaar se beoordelaars was 
Tammy van Zyl, Die Burger se 
advertensie- en bemarkingsbe-
stuurder, Bianca Bezuidenhout, 
ambassadeur van Forward Foun-
dation en voormalige Mej. Suid-
Afrika-finalis, en Courtney Cu-
pido, Die Burger se bemarkings-
koördineerder. 

Baie dankie aan die beoorde-
laars wat hierdie groot taak on-
derneem het. Die onderhoude 
het in twee fases plaasgevind. 
Die beoordelaars het eers die 
bruide digitaal ontmoet en daar-
na op die aand by die geleent-
heid weer onderhoude gevoer 
om in persoon te kan besluit wie 
die geskikste kandidaat is om 
met dié gesogte kroon weg te 
stap. 

Louise Scott is as wenner aan-
gewys, Andrea Steenkamp in die 
tweede plek, Danél Viljoen in die 
derde plek en Anri Greyling was 
die leserskeuse-wenner.

Kyk wie is ‘Die Burger’ se Bruid van die Jaar vir 2022

Louise Scott is as Die Burger se Bruid van die Jaar 2022 gekroon.
 Foto’s: NATALIE GABRIELS PHOTOGRAPHY

Van links is Tammy van Zyl (Die Burger se advertensie- en bemarkingbestuurder en beoordelaar), Andrea Steenkamp (tweede), 
Louise Scott (wenner), Danél Viljoen (derde) en Bianca Bezuidenhout (voormalige Mej. SA-finalis en beoordelaar). 

Van links agter is Anri Greyling, Andrea Kruger, Mira Laubscher, Grethe Burger, Simoné Roux en Heleen Rossouw. Voor van links 
is Andrea Steenkamp,Louise Scott, Danél Viljoen, Rista-Mari Muller en Marti Loots.

Akteur Dean John Smith was die 
seremoniemeester vir die aand. 

Hier is Bianca Bezuidenhout by Anri 
Greyling, die leserskeuse-wenner. 

Kaydene Davids

Nog mense wat by die ontsnap-
ping van Thabo Bester uit die 
Mangaung-gevangenis betrokke 
was, kan in hegtenis geneem 
word, het die landdroshof in 
Bloemfontein gister gehoor.

Terwyl die Valke se onder-
soekbeampte voor landdros 
Motlholo Khabisi nog fynere 
besonderhede oor die ontsnap-
ping op 3 Mei verlede jaar be-
kend gemaak het, het hy ook 
getuig die ondersoek is nog nie 
afgehandel nie.

Nog verklarings moet bekom 
word wat tot verdere inhegte-
nisnemings kan lei.

Die ondersoekbeampte het ge-
tuig in die borgtogaansoek van 
Senohe Matsoara, ’n voormali-
ge toesighouer by die G4S-seku-
riteitsmaatskappy; Teboho 
Lipholo, ’n kringtelevisie-tegni-
kus; Motenyane Masukela, ’n 
veiligheidswag; Tieho Makhot-
sa, ’n voormalige werker in die 
beheerkamer van die tronk; en 
Natassja Jansen, ook voorheen 
’n werker in die beheerkamer.

Die staat staan hul aansoeke 
om borgtog teen.

Hul lewe kan in gevaar wees 
indien hulle op borgtog vryge-
laat word. So ook kan die lewe 
van getuies in gevaar wees in-
dien die vyf beskuldigdes vry-
gelaat sou word, het die onder-
soekbeampte getuig.

Daarmee saam kan die same-
lewing sy vertroue in die reg-
stelsel verloor indien hulle 
borgtog sou kry. 

Die ondersoekbeampte vrees 
ook dat die gemeenskap reg in 

eie hande kan neem.
Uit sy getuienis blyk dit dat 

Lipholo op 29 April verlede jaar 
op die tronkperseel met die lyk 
van Katlego Bereng in ’n vullis-
drom met wiele rondbeweeg het 
terwyl hy voorgegee het dat hy 
besig was om skoon te maak.

Hy het die lyk, wat twee dae 
tevore by die tronk ingeneem  
en in ’n werkwinkel versteek 

is, in ’n ander vertrek versteek.
Die lyk is die aand van 2 Mei 

2022 na sel 35, waarin Bester 
toegesluit was, geneem en aan 
die brand gesteek.

Matsoara het die lyk vroeër 
met ’n voertuig wat Cornelius 
Sekeleni, nog ’n beskuldigde, 
glo gehuur het, na die tronk ge-
neem. Masukela het nie dié 
voertuig deurgesoek nie en 

Matsoara toegelaat, sonder dat 
hy toestemming gehad het om 
dié deel van die tronk te betree.

Sekeleni, die pa van Bester se 
minnares, dr. Nandipha Magu-
dumana, is reeds op borgtog 
van R10 000 vrygelaat.

Magudumana het Donderdag 
voorlopig haar borgtogaansoek 
teruggetrek.

Die ondersoekbeampte het ge-

tuig dat Makhotsa en Jansen 
die nag van Bester se ontsnap-
ping die hek oopgemaak het 
waar Bester, geklee in ’n G4S-
uniform, en Lipholo uitgekom 
het.

Die vyf se verhoor is tot Dins-
dag uitgestel wanneer al die be-
skuldigdes die eerste keer saam 
met Bester in die beskuldigde-
bank sal verskyn.

ONDERSOEKBEAMPTE GETUIG:

Nog arrestasies kan 
in Bester-saak volg

Die vyf beskuldiges wat gister hul borgtogaansoek in die landdroshof in Bloemfontein voortgesit het. Van links is Senohe Matsoara, Teboho 
Lipholo, Motenyane Masukela, Tieho Makhotsa en Natassja Jansen. Foto: MLUNGISI LOUW

Studente aan die Kaapse Skierei-
land-Universiteit vir Tegnologie 
(KSUT) is “bang en getraumati-
seer” en het gister met groot tas-
se in lang rye gestaan om per 
bus huis toe geneem te word.

Benewens die busse wat reeds 
gereël is, moes die KSUT gister 
20 bykomende busse kry om al 
dié studente, van oor die land 
heen, te vervoer wat inderhaas 
en onbepland huiswaarts moet 
keer, sê Lauren Kansley, KSUT-
woordvoerder.

Die KSUT is vandeesweek ge-
dwing om sy deure te sluit 
weens die voortgesette geweldda-
dige ontwrigting van werksaam-
hede, die afbrand van geboue en 
“kwaadwillige aanvalle” op in-
frastruktuur. Die onrus op die 
Bellville- en Wellington-kampus 
heers weens ’n verandering in 
die beleid van die nasionale fi-
nansiële hulpskema vir studente 
(NSFAS).

Luidens ’n verklaring wat die 
KSUT gisteraand uitgereik het, 
volg die “noodontruiming van 
alle KSUT-koshuise” ná oproepe 
van bekommerde studente wat 
aan gebeure soos brandstigting 
en geweld blootgestel is. Hulle sê 
die betogers intimideer en dreig 
hulle. Verskeie ouers het ook 
angstigheid oor hul kinders se 
veiligheid uitgespreek.

Die KSUT het gesê alle voor-
sorgmaatreels is getref om te 
verseker dat die vervoerdienste-
verskaffer studente veilig by hul 
eindpunte sal besorg.

Gratis busvervoerdienste laai 
sedert gister om 07:00 studente 
by koshuise op en neem hulle na 
’n sentrale vervoerdepot.

Vervoer word van daar na die 
Oos-Kaap, KwaZulu-Natal, Gau-
teng, Limpopo, Mpumalanga, die 
Noord-Kaap, die Vrystaat en 
Noordwes gebied.

Busbestuurders by die depot 
lig studente in oor vertrektye so-
dat hulle reëlings met hul fami-
lies kan tref.

“Ons het empatie met alle stu-

dente wat moontlik getraumati-
seerd is. Die noodontruiming 
van alle kampuskoshuis-geriewe 
is daarop gemik om jou veilig-
heid te verseker,” lui ’n verkla-
ring van die KSUT.

Kansley het gesê die kampusse 
was gister rustig. Hulle is tans 
in gesprek met NSFAS om die 
kwessie op te los sodat die situa-
sie na normaal kan terugkeer.

Geen datum vir die terugkeer 
van studente is vasgestel nie.

Kansley sê die personeel is 
ook getraumatiseer deur die ge-
beure die afgelope week.

Intussen het dr. Blade Nziman-
de, minister van hoër onderwys, 
wetenskap en innovasie, die be-
togings by die KSUT en die Uni-
versiteit van Wes-Kaapland 
(UWK), ook in Bellville, veroor-
deel.

Die UWK het ook, soos die 
KSUT, sy opedag uitgestel. Dit 
volg op ’n betoging Dinsdag oor 
algemene veiligheid en die ver-
andering in die NSFAS-beleid.

“Die UWK het goed gevestigde 
kontinuïteitsplanne wat sukses-
vol gevolg is tydens die Covid-19-
inperking, wat dit moontlik 
maak dat lesings, assesserings 
en ander akademiese aktiwiteite 
aanlyn kan voortgaan,” het Ga-
sant Abarder, woordvoerder, by 
navraag aan Die Burger gesê.

Nzimande het gesê die bedrei-
ging van lewens en die vernieti-
ging van eiendom en brandstig-
ting mag nie geduld word nie. 

Die minister het ook ’n beroep 
op die KSUT en UWK gedoen om 
met wetstoepassingsagentskappe 
saam te werk om te verseker dat 
oortreders “van hierdie misdade 
aan die kaak gestel word en dat 
die nodige tugstappe gedoen 
word teen alle studente wat by 
hierdie misdade betrokke is”.

Volgens Nzimande is hulle be-
sig om die probleem op te los, in 
samewerking met NSFAS. Hy 
het gevra om kalmte terwyl die 
konsultasieprosesse voortduur. 
– Carl Thomas

KSUT-studente ‘bang 
en getraumatiseer’ en 
haal busse huis toe


